
Aditikritam Malayaja Stotram

અદિતિકૃતં મલયજાસ્તોત્રમ્

અદિતિરુવાચ ।
યા શક્તિરન્તર્જાગર્તિ  લોકાનાં પ્રાણરૂપિણી ।
યા પુનર્જીવનાખ્યા  સ્યાત્ તાં ત્વાહં શરણં ગતા॥ ૫૫॥
ગાયન્તિ શ્રુતયો નિત્યં તીર્થરૂપાં મરુદ્વૃતામ્  ।
તાં ત્વામખિલતત્ત્વાર્થાં માહેયીમાશ્રયે શ્રિયમ્॥ ૫૬॥
હેતુરાદાવશેષસ્ય જીવનત્વે વ્યવસ્થિતા ।
મૃત્યુઃ પ્રાણભૃતાં ભૂયો યદંશેન પ્રવર્તિતઃ  ॥ ૫૭॥
અનાદિશક્તિરવ્યગ્રા નિગ્રહાનુગ્રહક્ષમા ।
સા ત્વં લોકહિતાયૈવ જાતા હિ મલયાત્મજા॥ ૫૮॥
મન્ત્રશક્તિં  પ્રશંસન્તિ સન્તઃ કર્મકલાં પુનઃ ।
ત્વમેવ ફલદા લોકે તીર્થમાતર્નમોઽસ્તુ તે॥ ૫૯॥
શિવઃ શિવાન્વિતો ભૂરિ તપસાઽઽરાધ્ય માધવિ ।
ત્વામેવ લબ્ધવાનાદૌ તસ્માત્ત્વાં શરણં વ્રજે॥ ૬૦॥
માલેયી મલયાનન્દા ગઙ્ગા  ભાગીરથીતિ ચ ।
ઘૃતધારા પરુષ્ણીતિ પઠ્યસે ત્વં પુરાતનૈઃ॥ ૬૧॥ (પયોષ્ણીતિ?)

પ્રસીદ મલયાનન્દે તામ્રે માતઃ પ્રસીદ મે ।
અબ્ધિપત્નિ નમસ્તુભ્યં નમસ્તુભ્યં નમો નમઃ॥ ૬૨॥
ઇતિ તામ્રપર્ણીમાહાત્મ્યે અષ્ટાવિંશાધ્યાયાન્તર્ગતં 
અદિતિકૃતં મલયજાસ્તોત્રં સમ્પૂર્ણમ્ ।
તામ્રપર્ણીમાહાત્મ્ય । અધ્યાય ૨૮/૫૫-૬૨॥

